
Agnistotram

અગ્નિસ્તોત્રમ્

ૐ નમઃ સર્વભૂતાનાં સાધનાય મહાત્મને ।
એકદ્વિપઞ્ચધિષ્ણ્યાય રાજસૂયે ષડાત્મને॥ ૧॥
નમઃ સમસ્તદેવાનાં વૃત્તિદાય સુવર્ચસે ।
શુક્રરૂપાય જગતામશેષાણાં સ્થિતિપ્રદઃ॥ ૨॥
ત્વં મુખં સર્વદેવાનાં ત્વયાત્તં ભગવન્હવિઃ ।
પ્રીણયસ્યખિલાન્દેવાંસ્ત્વત્પ્રાણાઃ સર્વદેવતાઃ॥ ૩॥
હુતં હવિસ્ત્વય્યનલ મેધત્વમુપગચ્છતિ ।
તતશ્ચ જલરૂપેણ પરિણામમુપૈતિ યત્॥ ૪॥
તેનાખિલૌષધીજન્મ ભવત્યનિલસારથે ।
ઔષધીભિરશેષાભિઃ સુખં જીવન્તિ જન્તવઃ॥ ૫॥
વિતન્વતે નરા યજ્ઞાંસ્ત્વત્સૃષ્ટાસ્વોષધીષુ ચ ।
યજ્ઞૈર્દેવાસ્તથા દૈત્યાસ્તદ્વદ્રક્ષાંસિ પાવક॥ ૬॥
આપ્યાય્યન્તે ચ તે યજ્ઞાસ્ત્વદાધારા હુતાશન ।
અતઃ સર્વસ્ય યોનિસ્ત્વં વહ્ને સર્વમયસ્તથા॥ ૭॥
દેવતા દાનવા યક્ષા દૈત્યા ગન્ધર્વરાક્ષસાઃ ।
માનુષાઃ પશવો વૃક્ષા મૃગપક્ષિસરીસૃપાઃ॥ ૮॥
આપ્યાય્યન્તે ત્વયા સર્વે સંવર્ધ્યન્તે ચ પાવક ।
ત્વત્ત એવોદ્ભવં યાન્તિ ત્વય્યન્તે ચ તથા લયમ્॥ ૯॥
અપઃ સૃજસિ દેવત્વં ત્વમત્સિ પુનરેવ તાઃ ।
પચ્યમાનાસ્ત્વયા તાશ્ચ પ્રાણિનાં પુષ્ટિકારણમ્॥ ૧૦॥
દેવેષુ તેજોરૂપેણ કાન્ત્યા સિદ્ધેષ્વવસ્થિતઃ ।
વિષરૂપેણ નાગેષુ વાયુરૂપઃ પતત્ત્રિષુ॥ ૧૧॥

મનુજેષુ ભવાન્ક્રોધો મોહઃ પક્ષિમૃગાદિષુ ।
અવષ્ટમ્ભોઽસિ તરુષુ કાઠિન્યં ત્વં મહીં  પ્રતિ॥ ૧૨॥
જલે દ્રવસ્ત્વં ભગવાઞ્જવરૂપી તથાઽનિલે ।
વ્યાપિત્વેન તથૈવાગ્ને નભસિ ત્વં વ્યવસ્થિતઃ॥ ૧૩॥
ત્વમગ્ને સર્વભૂતાનામન્તશ્ચરસિ પાલયન્ ।
ત્વામેકમાહુઃ  કવયસ્ત્વામાહુસ્ત્રિવિધઃ  પુનઃ॥ ૧૪॥
ત્વામષ્ટધા કલ્પયિત્વા યજ્ઞવાહમકલ્પયન્ ।
ત્વયા સૃષ્ટમિદં વિશ્વં વદન્તિ પરમર્ષયઃ॥ ૧૫॥ var સ્પષ્ટમિદં

ત્વામૃતે હિ જગત્સર્વં સદ્યો નશ્યેદ્ધુતાશન ।
તુભ્યં કૃત્વા  દ્વિજઃ પૂજાં સ્વકર્મવિહિતાં ગતિમ્॥ ૧૬॥
પ્રયાન્તિ હવ્યકવ્યાદ્યૈઃ સ્વધાસ્વાહાભ્યુદીરણાત્ ।
પરિણામાત્મવીર્યાણિ પ્રાણિનામમરાર્ચિત  ॥ ૧૭॥
દહન્તિ સર્વભૂતાનિ તતો નિષ્ક્રમ્ય હેતયઃ ।
જાતવેદસ્ત્વયૈવેદં વિશ્વં સૃષ્ટં મહાદ્યુતે॥ ૧૮॥
તવૈવ વૈદિકં કર્મ સર્વભૂતાત્મકં જગત્ ।
નમસ્તેઽનલ પિઙ્ગાક્ષ  નમસ્તેઽસ્તુ હુતાશન!॥ ૧૯॥
પાવકાદ્ય નમસ્તેઽસ્તુ નમસ્તે હવ્યવાહન ।
ત્વમેવ સર્વભૂતાનાં પાવનાદ્વિશ્વપાવનઃ॥ ૨૦॥
ત્વમેવ ભુક્તપીતાનાં પાચનાદ્વિશ્વપાચકઃ ।
સસ્યાનાં પાકકર્તા ત્વં પોષ્ટા ત્વં જગતસ્તથા॥ ૨૧॥
ત્વમેવ મેઘસ્ત્વં વાયુસ્ત્વં બીજં સસ્યહેતુકમ્ ।
પોષાય સર્વભૂતાનાં ભૂતભવ્યભવો હ્યસિ॥ ૨૨॥
ત્વં જ્યોતિઃ સર્વભૂતેષુ ત્વમાદિત્યો વિભાવસુઃ ।
ત્વમહસ્ત્વં તથા રાત્રિરુભે સન્ધ્યે તથા ભવાન્॥ ૨૩॥
હિરણ્યરેતાસ્ત્વં વહ્ને હિરણ્યોદ્ભવકારણમ્ ।
હિરણ્યગર્ભશ્ચ ભવાન્હિરણ્યસદૃશપ્રભઃ॥ ૨૪॥
ત્વં મુહૂર્તં ક્ષણશ્ચ ત્વં, ત્વં ત્રુટિસ્ત્વં તથા લવઃ ।
કલાકાષ્ઠાનિમેષાદિરૂપેણાસિ જગત્પ્રભો!॥ ૨૫॥

ત્વમેતદખિલં કાલઃ પરિણામાત્મકો ભવાન્ ।
યા જિહ્વા ભવતઃ કાલી કાલનિષ્ટાકરી પ્રભો ।
તયા નઃ પાહિ પાપેભ્યઃ ઐહિકાચ્ચ મહાભયાત્॥ ૨૬॥
કરાલીનામ યા જિહ્વા મહાપ્રલયકારણમ્ ।
તયા નઃ પાહિ પાપેભ્યઃ ઐહિકાચ્ચ મહાભયાત્॥ ૨૭॥
મનોજવા ચ યા જિહ્વા લઘિમાગુણલક્ષણા ।
તયા નઃ પાહિ પાપેભ્યઃ ઐહિકાચ્ચ મહાભયાત્॥ ૨૮॥
કરોતિ કામં ભૂતેભ્યો યા તે જિહ્વા સુલોહિતા ।
તયા નઃ પાહિ પાપેભ્યઃ ઐહિકાચ્ચ મહાભયાત્॥ ૨૯॥
સુધૂમ્રવર્ણા યા જિહ્વા પ્રાણિનાં રોગદાયિકા ।
તયા નઃ પાહિ પાપેભ્યઃ ઐહિકાચ્ચ મહાભયાત્॥ ૩૦॥
સ્ફુલિઙ્ગિની  ચ યા જિહ્વા યતઃ સકલપુદ્ગલાઃ ।
તયા નઃ પાહિ પાપેભ્યઃ ઐહિકાચ્ચ મહાભયાત્॥ ૩૧॥
યાતે વિશ્વસૃજા જિહ્વા પ્રાણિનાં શર્મદાયિની ।
તયા નઃ પાહિ પાપેભ્યઃ ઐહિકાચ્ચ મહાભયાત્॥ ૩૨॥
પિઙ્ગાક્ષ  લોહિતગ્રીવ કૃષ્ણવર્ત્મ હુતાશન ।
ત્રાહિમાં સર્વદોષેભ્યઃ સંસારાદુદ્ધરેહ મામ્॥ ૩૩॥
પ્રસીદ વહ્ને સપ્તાર્ચિઃ   કૃશાનો હવ્ય વાહન ।
અગ્નિપાવક શુક્રાદિ નામાષ્ટાભિરુદીરિતઃ॥ ૩૪॥
અગ્નેઽગ્રે સર્વભૂતાનાં સમુત્પત્તિરિભાવસો ।
પ્રસીદ હવ્યવાહાખ્ય, અભિષ્ટુત મયાવ્યય॥ ૩૫॥
ત્વમક્ષયો વહ્નિરચિન્ત્ય રૂપઃ સમૃદ્ધિમન્દુષ્પ્રસહાઽતિતીવ્રઃ ।
તવાવ્યયં ભીમમશેષલોક સંવર્ધકં હન્ત્યધવાતિવીર્યમ્॥ ૩૬॥
ત્વમુત્તમં તત્ત્વમશેષ સત્વ હૃત્પુણ્ડરીકસ્થમનન્તમીડ્યમ્ ।
ત્વયા તતં વિશ્વમિદં ચરાચરં હુતાશનૈકો બહુધા ત્વમત્ર!॥ ૩૭॥
ત્વમક્ષયઃ સગિરિવના વસુન્ધરા નભઃ સસોમાર્કમહર્દિવાખિલં  ! ।
મહોદધેર્જઠર ગતશ્ચ બાડબો ભવાન્વિભુઃ પિબતિ પયાંસિ પાવક॥ ૩૮॥

હુતાશનસ્ત્વમિતિ સદાભિ પૂજ્યસે મહાક્રતૌ નિયમપરૈર્મહર્ષિભિઃ   ।
અભિષ્ટુતઃ પિસિસિ ચ સોમમધ્વરે વષટ્કૃતાન્યપિ ચ હવીષિ ભૂતયે॥ ૩૯॥
ત્વં વિપ્રૈઃ સતતમિહેજ્યસે ફલાર્થં વેદાઙ્ગેષ્વથ  સકલેષુ ગીય સે ત્વમ્ ।
ત્વદ્ધેતોર્યજન પરાયણા દ્વિજેન્દ્રા વેદાઙ્ગાન્યધિગમયન્તિ  સર્વકાલે॥ ૪૦॥
ત્વં બ્રહ્મા યજનપરસ્તથૈવ વિષ્ણુઃ ભૂતેશઃ સુરપતિરર્યમા જલેશઃ ।
સૂર્યેન્દૂ સકલ સુરાસુરાશ્ચ હવ્યૈઃ સન્તોષ્યાઽભિમતફલાન્યથાપ્નુવન્તિ॥ ૪૧॥
અર્ચિભિઃ   પરમમહોપઘાતદુષ્ટં સંસ્પૃષ્ટં તવ શુચિ જાયતે સમસ્તમ્ ।
સ્નાનાનાં પરમમતીવ ભસ્મના સત્સન્ધ્યાયાં મુનિભિરતીવ સેવ્યસે તત્॥ ૪૨॥
તત્કૃત્વા  ત્રિદિવમવાપ્નુવન્તિ લોકાઃ સદ્ભક્ત્યા સુખનિયતાઃ સમૂહગતિમ્ ।
પ્રસીદવહ્ને શુચિનામધેય પ્રસીદ વાયો વિમલાતિદીપ્તે॥ ૪૩॥
પ્રસીદ મે પાવક વૈદ્યુતાભ પ્રસીદ હવ્યાશન પાહિ માં ત્વમ્ ।
યત્તેવહ્ને શિવં રૂપં યે ચ તે સપ્ત હેતયઃ ।
તૈઃ પાહિ ન સ્તુતોદેવ પિતા પુત્રમિવાત્મજમ્॥ ૪૪॥
ઇતિ શ્રીમાર્કણ્ડેયપુરાણે ભૌત્યમન્વન્તરેઽગ્નિસ્તોત્રં સમ્પૂર્ણમ્ ।
ષણ્ણ્વતિતમોઽધ્યાયઃ ।
Markandeyapurana adhyAya 96, verses 27-72

Verse numbers slightly differ from print to print.

